
um endurskoðun og uppsögn Keflavikursamningsins.

Flm.: Finnbogi R. Valdimarsson, Hannibal Valdimarsson, Páll Zóphóníasson,
Kristinn Andrésson.

Alþingi ályktar að lýsa yfir þeim vilja sínum, að óskað verði endurskoðunar á
Keflavikursamningnum jafnskjótt og ákvæði hans leyfa eða fyrr, ef samkomulag
næst um það, og verði þeirri skipan komið á starfrækslu flugvallarins við Keflavík
með uppsögn samningsins eða án þess, að stjórn hans og rekstur verði algerlega í
höndum Íslendinga, en samið við þær þjóðir, sem völlinn nota til friðsamlegra þarfa
í samræmi við alþjóðasamþykktir, um greiðslu kostnaðar við rekstur hans og viðhald.

Greinargerð.

Sá tími fer í hönd, að ríkisstjórn íslands hefur rétt til að fara fram á endur-
skoðun Keflavíkursamningsins, sem samþykktur var á Alþingi 5. okt. 1946 undir
nafninu "samningur við Bandaríki Ameríku um niðurfelling herverndarsamningsins
frá 1941 o. fL". Samkvæmt ákvæðum samningsins getur hvor aðili um sig óskað
endurskoðunar á honum eftir 7. okt. 1951 og sagt honum síðan upp, ef samningar
takast ekki innan sex mánaða, og fellur hann þá úr gildi eftir eitt ár frá uppsagnar-
degi.

Samningur þessi var á sínum tíma ekki gerður að vilja íslendinga og því siður
eftir ósk þeirra eða þeim í hag. Eftir aðstæðum í landinu og tildrögum öllum má
skoða hann sem nauðungarkost tekinn af litlum meiri hluta Alþingis, en móti
þjóðarvilja. Bandaríkin höfðu ári áður farið fram á þrjár herstöðvar í nágrenni
Reykjavíkur til gU ára og sátu með her í landi. Þegar vitnaðist um þessar kröfur,
hóf allur fjöldi félagasamtaka í landinu, jafnt menntamenn sem alþýða, eindregin
mótmæli, og ríkisstjórn Íslands sendi Bandaríkjastjórn neitandi svar við orðsend-
ingu hennar, og var fallið frá opinberum herstöðvaumleitunum i bili. Varð það til
þess, að alþingiskosningarnar sumarið 1946 snerust ekki nema að litlu leyti um
þetta mál, heldur afstöðu til nýsköpunar stefnu ríkisstjórnarinnar, enda hafði al-
menningur á Islandi þá ekki ástæðu til að ætla annað eftir yfirlýsingar stjórnmála-
flokka en að enginn þeirra mundi ljá því liðsinni að veita nokkru erlendu ríki lands-
réttindi eða hernaðaritök hér á landi. Eftir kosningarnar, þegar samningurinn hafði
verið lagður fram, urðu hörð átök um hann á Alþingi og ný mótmæli streymdu
að frá landslýðnum. A Alþingi samþykktu hann aðeins 32 þingmenn, en 19 greiddu
atkvæði á móti og einn sat hjá. Þessi samningsgerð mætti þannig frá upphafi mikilli
andstöðu, og fjöldi málsmetandi Íslendinga utan þings og innan lét í ljós mikinn
ugg við samþykkt hans.

Reynslan af framkvæmd Keflavíkursamningsins hefur mjög farið eftir því,
sem andmælendur hans sögðu fyrir. Þau sérréttindi og undanþágur frá íslenzkum
lögum, sem Bandaríkjastjórn og starfslið hennar nýtur eftir samningnum, hafa
reynzt óeðlileg og óheppileg. Í öðru lagi hafa Íslenzk stjórnarvöld reynzt ómegnug
eða óviljug að halda á rétti Íslands gagnvart hinum sterka mótaðila. Samningurinn
heimilar t. d. Bandaríkjunum að flytja tollfrjálsar til vallarins þær vörur einar,
sem nauðsynlegar eru til afnota vegna flugsamgangna við hernámssvæði Banda-
ríkjanna í Þýzkalandi, en þær samgöngur eru aðeins brot af umferðinni um völlinn.
Innflutningur til flugvallarins umfram tollfrjálsar vörur eftir samningnum hefur
eflaust numið þessi ár tugum þúsunda tonna, en íslenzka ríkið hefur engar toll-
tekjur haft af þeim innflutningi öllum og ekki einu sinni verið eftir þeim gengið
af Íslands hálfu, svo að vitað sé. Enn fremur hefur Bandaríkjastjórn eða umboðs-
menn hennar starfslið og athafnir it flugvellinum umfram það, sem nauðsynlegt
er til þess að fullnægja starfrækslu þar samkvæmt tilgangi samningsins, tekur
vinnuafl frá Íslendingum, en geldur af starfsemi á flugvellinum enga skatta, Fram-
kvæmd samningsins hefur auk heldur í ýmsum atriðum verið slík, að teljast má
móðgun við Íslendinga. Í skjóli samningsins fer án minnsta vafa fram frá Kefla-
víkurflugvelli stórvægilegt smygl og svartamarkaðsbrask, sem engar skorður eru
við reistar. Reynslan af framkvæmd samningsins hefur í stuttu máli orðið sú, að
flugvöllurinn hefur orðið bandarískt umráðasvæði, þar sem íslenzk lög og réttur
ná ekki til. íslendingar hafa þar í eigin landi nýlendu erlends stórveldis, þar sem
gilda önnur lög en annars staðar á Íslandi. Slík erlend yfirráð yfir hluta af íslenzku
landi hafa jafnframt breytt aðstöðu Íslands, skert sjálfstæði þess og sjálfstæðisvit-
und Íslendinga.

Þar sem reynslan af Keflavíkursamningnum er orðin slík eftir aðeins fjögur
ár, má vita fyrir fram, hver hætta er á ferðum, ekki aðeins fyrir sjálfstæði og
hagsmuni, heldur einnig þjóðerni og tungu Íslendinga, ef samningurinn yrði endur-



nýjaður, hluti íslenzks lands framvegis undir erlendum yfirráðum og erlent lið ætti
enn að fá að dveljast langdvölum á Islandi. Þau ár, sem samningurinn hefur gilt,
hafa verið hér í álfu friðartímar, en hversu miklu geigvænlegri er þó hættan af
samningnum fyrir íslenzku þjóðina, líf hennar og tilveru í landinu, ef til styrjaldar
dregur með þeim ægivopnum, sem ljá gæti orðið beitt.

Öll rök, samningurinn í sj úlfum sér, og ekki síður reynslan af framkvæmd
hans, hníga að því, að óskað verði af íslands hálfu eftir endurskoðun samningsins
eins fljótt og heimilt er, og honum verði síðan sagt upp og ekki endurnýjaður.
heldur taki Íslendingar að fullu og öllu við rekstri hans, eins og þeir eru fyllilega
færir um, og flugvöllurinn í Keflavík verði síðan frjáls öllum þjóðum til friðsam-
legra afnota einna. Er óhætt að fullyrða, að aðrar þjóðir, sem þyrftu að hafa slík
afnot af vellinum, mundu taka þátt í greiðslu kostnaðar við rekstur hans og við-
hald, enda er beinlínis gert ráð fyrir slíkri þátttöku í kostnaði í alþjóðaflugmála-
samþykktum, sem Ísland gerðist aðili að 1947, enda taka önnur ríki nú þegar veru-
legan þátt í kostnaði við loftskeytaþjónustu vegna flugferða um ísland.

Ekki getur leikið vafi á, að það er í samræmi við óskir meginþorra Íslend-
inga, að Keflavíkursamningnum verði sagt upp. Fyrir tveim árum, á Alþingi 1948,
var flutt tillaga til þingsályktunar af þeim Hermanni Jónassyni, Gylfa Þ. Gíslasyni,
Hannibal Valdimarssyni, Skúla Guðmundssyni og Páli Zóphóníassyni um endur-
skoðun samningsins, mjög samhljóða þeirri, sem hér er borin fram. Í ýtarlegri
greinargerð með tillögunni rökstyðja þeir líkt og hér hefur verið gert endurskoðun
og uppsögn samningsins, bæði með þeim óeðlilegu sérréttindum og undanþágum
frá íslenzkum lögum, sem Bandaríkjastjórn og starfsmenn hennar njóta samkvæmt
honum, og eins 2Y2 árs reynslu, sem þá var komin í ljós af framkvæmd hans.
Taka þeir skýrt fram, að á því "verði ekki ráðin bót, nema íslenzk lög taki til alls
og allra á þessum stað íslands sem öllum öðrum stöðum þess", og kveða svo að
orði, að "annað sé ekki samboðið þjóð, sem halda vilji sjálfstæði sínu og algeru
fullveldi í fyllsta heiðri".

Ýmis samtök landsmanna hafa þegar krafizt uppsagnar Keflavíkursamningsins
jafnskjótt sem ákvæði hans leyfa, nú síðast þing Alþýðusambands íslands með
samhljóða atkvæðum.


